
Gjermania dhe Danimarka japin 6,5 milionë euro në mbështetje të sektorit agro-ushqimor në 6 qarqe Malore të Shqipërisë

Ministria e Bujqësisë, Zhvillimit Rural dhe Administrimit të Ujrave me mbështetjen e Deutsche Gesellschaft für Internationale Zusammenarbeit GmbH (GIZ) shpall nisjen e aplikimeve për skemën e granteve në mbështetje të sektorit të bujqësisë dhe agropërpunimit në zonat e thella rurale të Shqipërisë, përkatësisht në 6 qarqe: Shkodër, Kukës, Dibër, Elbasan, Berat dhe Korçë.

Fondi i vënë në dispozicion nga qeveria daneze dhe ajo gjermane për financimin e skemës së granteve kap shifrën e 6,5 milionë eurove. Programi do të zbatohet për një periudhë trevjeçare. 

Përfitues të drejtpërdrejtë do të jenë rreth 1000 fermerë, agropërpunues e sipërmarrës vendas që merren me prodhimin, grumbullimin, përpunimin dhe marketimin e produkteve bujqësore në kuadër të 3 zinxhirëve te vlerës: ripërtypësit e vegjël, drurët frutorë dhe arrorët, si edhe bimët mjekësore e aromatike.

Skema e granteve do të zbatohet nga Ministria e Bujqësisë dhe projekti i GIZ-së “Mbështetje për zhvillimin e bujqësisë dhe ekonomisë rurale të zonave malore të paavantazhuara” (SARED) që bashkëfinancohet nga qeveria gjermane dhe ajo daneze. Ky projekt ka për qëllim zhvillimin e ekonomisë dhe rritjen e mirëqenies së banorëve të zonave rurale. Ai synon edhe rritjen e konkurueshmërisë dhe te aksesit në tregje të prodhimeve bujqësore në 6 qarqet e lartpërmendura. Për më tepër, synohet të mbështetet edhe rritja e kapaciteteve njerëzore të fermerëve dhe stabilimenteve të agropërpunimit në drejtim të nxitjes dhe rritjes së investimeve si edhe të përshtatjes së produkteve bujqësore të tyre me kerkesat e tregut dhe konsumatorit. 

Në kuadër të skemës së granteve, fermerët që synojnë të zgjerojnë dhe përmirësojnë infrastrukturën në fermat e tyre, do të mund të përfitojnë mbështetje për investime deri në 3,5 milionë Lek. Ndërsa agro-përpunuesit që merren me grumbullimin, përpunimin, magazinimin dhe shitjen e produkteve bujqësore do të mund të përfitojnë mbështetje deri në 10 milionë Lek për të rritur investimet dhe për të zgjeruar aktivitetin e tyre. 

Në dallim nga skemat e tjera të granteve që zbatohen në mbështetje të sektorit të bujqësisë në Shqipëri, skema e granteve e financuar nga qeveria daneze dhe gjermane parashikon procedura të shkurtra  dhe të shpejta për aplikuesit. Fermerët do të mund të aplikojnë në 6 zyrat rajonale të ngritura nga Ministria e Bujqësisë dhe projekti SARED. Çka do të thotë që aplikantët do të përfitojnë mbështetje me kosto më të ulët dhe brenda një kohe të shkurtër. 

Theks i veçantë në hartimin e kritereve për përfituesit e granteve është vënë edhe tek inkurajimi i nismave të grave fermere në rritjen e investimeve dhe modernizimin e fermave.

